
Laguna enbarazu denean animalien zaintza. Traba egiten dute maiz etxeko animaliek; inkesta egin du Intervet konpainiak eta datua argia da: euskal herritarren %32,5ek maskotarik gabe egiten dituzte oporrak

 
ivan santamaria - GASTEIZ Txakur, txori, katu, arrain txiki... Etxeko poza izaten dira maiz; jolasa, atsegina, eta konpainia. Lana ere ematen dute, ordea. Handia. Eta lanak enbarazu egiten du sarritan, bereziki opor garaian. Etxeko animalien zaintza zer-nolakoa den jakiteko inkesta egin du Intervet nazioarteko konpainiak. Tartean, euskal herritarrei ere egin die galdera, eta argi geratu da; ez da erraza oporretako planak eta animaliak uztartzea: euskal herritarren %32,5ek etxeko animaliak ez dituzte eramaten oporretara. 

Animaliak enbarazu bihurtzen direnean haiek bazter lagatzea ere nahiko ohikoa da. Ohikoegia. Interveten inkestaren arabera, euskal herritarren %19k ezagutzen dute gertuan horrelako jokaeraren bat izan duen norbait. 
Hitzetatik ekintzatara, etena Baina inor gutxik onartzen du horrela jokatzen duenik. Animalia ugari abandonatzen dira. Milaka. Ekintza zehatzak dira horiek. Jendearen hitzak oso bestelakoak dira, animalien abandonuaren aurkakoak. Guztiz. Datua argia da: euskal herritarren %98k zigor gogorragoak eskatzen dituzte animaliak abandonatzen dituztenen kontra. 

Animalia askok jasaten duten bazterketa salatzearekin batera, alternatibak eskatu ditu Intervet konpainiak. Animaliekin batera oporretara joateko aukerak handitu egin behar direla esan du, eta ostatu eta hotelek horretarako prestatu behar dutela. Beren inkestaren arabera, euskal herritarren %92k ere eskari hori bera dute, egungo eskaintza urriegia dela uste baitute.Interveten inkestak neurtu nahi izan du, halaber, animalien zaintzak dirutan zenbateko kostua duen. Animaliak dituzten euskal herritarren %7,5ek hilean 20 euro baino gutxiago gastatzen dituzte etxeko animalian, %77k 20 eta 60 euro artean eta %15ek 61 eta 100 euro artean. Inkestaren arabera, inork ez ditu gastatzen hilean ehun euro baino gehiago. 

Aintzakotzat hartu beharreko aholkuak Inkestako datuak ematearekin batera, aholku sorta eman du Intervetek animaliak ondo zaintzeko. Inori animaliaren bat oparitu aurretik, esaterako, aurrena ondo pentsatzeko esan dute; arretaz aztertu behar da pertsona horrek gogoz hartuko duen animalia, eta hura zaintzeko ganorarik baduen. 

Ondo pentsatuta aukeratu behar da, halaber, zer animalia aukeratzen den, eta zein motatakoa. Pertsona bakoitzaren izaera, zaletasunak eta bizi ohiturak ezin dira albora utzi horrelako erabaki bat hartu aurretik. Pertsona bakoitzaren egoera hartu behar kontuan, eta baita animalien ongizatea ere.Ondorioak, gainerakoan, guztiontzat dira txarrak. Abandonatutako txakur askok, esaterako, Leishmaniosis gaitza harrapatzen dutela gogorarazi du Intervetek. Bizkarroiek eragindako gaitza izaten da eta, zenbait kasutan, pertsonak ere kutsa ditzake. Bazterketaren ondorioak latzak baitira. Denontzat. 

